
[B8r] En luy si treffort me fioye
Que le jour que ne le veoye
Mon cueur estoit plein de tristesse.
Eslevé l’avoys en haultesse
Plus que nul qui fust en ma court.
Enragé suis, à dire court,
S’il est vray ce que allez disant.
La Duchesse
Estre n’en peult contredisant.
Je vous promectz Dieu et mon ame:
Mettre m’a voulu à diffame
S’à luy me feusse habandonnee,
Mais plus cher mourir la journee
Eusse voulu qu’à luy complaire
Ne que de sa volunté faire,
Je vous promectz certainement.
Le Duc
Par le vray Dieu du firmament,
De ce cas je suis esbahy:
M’a il ainsi voulu trahyr?
Je prie à Dieu qu’il me confonde
Que plus l’aymoye que nul du monde,
En luy du tout je me fioye
Et mon secret tout luy disoye.

Pourchassé il m’a trahyson,

